
REPUBLIKA E KOSOVËS / REPUBLIKA KOSOVA 

 

                    Ac.nr.9891/2021 

 

GJYKATA E APELIT E KOSOVËS NË PRISHTINË, gjyqtari individual Lumni 

Sallauka, me bashkëpunëtoren profesionale Arta Dumani, në çështjen përmbarimore të kreditorit 

K.R.M “C.”, sh.a., me seli në .........., ndaj debitorit I. M. nga .........., rruga ''Sh. Gj.“, p.nr., të cilin 

me autorizim e përfaqëson av. K. B. nga ..........., për realizimin e kërkesës në emër të borxhit, për 

të vendosur lidhur me ankesën e debitorit, të ushtruar kundër aktvendimit të Gjykatës Themelore 

në Gjakovë PPP.nr.88/21, të datës 20.10.2021, me datën 14.11.2022, mori këtë: 

 

 

A K T V E N DI M 

 

 

I. REFUZOHET si e pathemeltë ankesa e debitorit  I. M. nga ..............., ndërsa pika II 

aktvendimi i Gjykatës Themelore në Gjakovë PPP.nr.88/21, i datës 20.10.2021, që ka të bëjë me 

shpenzimet procedurale, VËRTETOHET. 

 

II. Pika I dhe III e dispozitivit të aktvendimit të Gjykatës Themelore në Gjakovë, 

PPP.nr.88/21, i datës 20.10.2021, mbeten të pashqyrtuara. 

 

 

A r s y e t i m 

 

 

Gjykata Themelore në Gjakovë, me  pikën I  të aktvendimit të ankimuar PPP.nr.88/21, të 

datës 20.10.2021, e ka pranuar pjesërisht si të bazuar prapësimin e të autorizuarit të debitorit I.M.. 

Av. K. B. nga ......... dhe ka vendosur që urdhri për përmbarim i përmbaruesit privat Gj.R, me seli 

në ........... P.nr.376/20, i datës 8.10.2020, të anulohet në pjesën që ka të bëjë me periudhën prej 

datës 31.01.2007 deri më datën 30.09.2019, për shumën e përgjithshme të borxhit prej 332.00 euro. 

Në pikën II të dispozitivit ka mbet në fuqi pjesa tjetër e urdhri për përmbaruesin privat Gj.R. me 

seli në Gjakovë, P.nr.376/20 i datës 08.10.2020, me të cilin është caktuar përmbarimi sa i përket 

shumës së borxhit prej 55.80 euro, për periudhën prej datës 31.10.2019 deri me datën 30.09.2020, 

më kamat përkatëse ligjore duke filluar nga dita e pranimit të urdhri e deri në pagesën definitive si 

dhe shpenzimet e procedurës ndërsa në pikën III ka vendosur qe ankesa kundër këtij aktvendimi 

nuk e ndalon procedurën përmbarimore përveç nëse janë dhënë garancitë në shumën e plotë të 

borxhit. 

 

Kundër këtij aktvendimi, në afatin ligjor, ankesë ka paraqitur debitori dhe atë për shkak të 

vendimit lidhur me shpenzimet procedurale me propozim që në pikën II të aktvendimit të 

ndryshohet duke e aprovuar shpenzimet procedurale të debitorit në lartësi prej 117,00 euro. 

 

Debitori nuk ka parashtruar përgjigje në ankesën e kreditores. 

 

Gjykata e Apelit e Kosovës, i shqyrtoi shkresat e lëndës, aktvendimin  e atakuar, si dhe 

pretendimet ankimore dhe pas vlerësimit të tyre në kuptim të dispozitës së nenit 208 dhe 194 të 

Ligjit për Procedurën Kontestimore (LPK) e lidhur me nenin 17 të Ligjit për Procedurën 

Përmbarimore (LPP), gjeti se: 

 

- ankesa e debitorit, është e pathemeltë. 

 

Nga shkresat e lëndës rrjedh se kreditorja ka paraqitur propozim për përmbarim ndaj 

debitorit në bazë të dokumentit të besueshëm autentik – ekstraktit nga Librat Afariste, Nr.776, më 

gjerësisht sikurse në propozimin për përmbarim.  

Përmbaruesi Privat me urdhrin përmbarimor P.nr.376/2020, të datës 08.10.2020, e ka lejuar 

propozimin për përmbarim. 

Debitori me datën 31.12.2020, ka ushtruar prapësim, ndërsa përgjigje në prapësim nuk ka 

ushtuar kreditori. Gjykata e shkallës së parë pas shqyrtimit të prapësimit ka vendosur si dispozitiv 

të aktvendimit të ankimuar. 

Sipas vlerësimit të Gjykatës së Apelit, aktvendimi i ankimuar nuk është përfshirë me 

shkelje qenësore të dispozitave të procedurës kontestimore të parapara me nenin 182 par.2 të LPK, 

për arsye se i njëjti është i  kuptueshëm, i qartë dhe përmban arsye bindëse faktike dhe juridike 

mbi faktet vendimtare kështu që mund të hetohet dhe vlerësohet ligjshmëria e tij, e të cilat shkelje 

gjykata e shkallës së dytë i heton sipas detyrës zyrtare në bazë të nenit 194 të LPK. Për shkak të 

zbatimit të rregullt të dispozitave të procedurës përmbarimore dhe për shkak të vërtetimit të rregullt 

dhe të plotë të gjendjes faktike, e cila nuk vihet në dyshim me asnjë pretendim ankimor, gjykata e 

shkallës së parë drejtë ka vendosur kur e ka pranuar pjesërisht si të bazuar prapësimin e debitorit. 

 

Duke ju referuar pretendimeve ankimore të palës debitore, Gjykata e Apelit vlerësoi  

pretendimin ankimor të debitorit në lidhje me shpenzimet procedurale, mirëpo erdhi në përfundim 

se të njëjtat janë të pabazuara. Kjo për faktin se referuar shkresave të lëndës dhe dispozitivit të 

aktvendimit të ankimuar, rezulton se gjykata e shkallës së parë ka lënë pjesërisht në fuqi urdhrin 

përmbarimor, përfshirë edhe pjesën për shpenzimet e procedurës se kreditorit. Si rezultat i kësaj, 

edhe kërkesa për kompensimin e shpenzimeve të debitorit rezulton të jetë e pabazuar, pasi që vetëm 

pjesërisht është aprovuar prapësimi i debitorit. Kështu që sipas vlerësimit të gjykatës së shkallës 

së dytë, bazuar në nenin 452 par. 2 të LPK-së, lidhur me nenin 17 të Ligjit për Procedurën 

Përmbarimore, debitorit në këtë rast nuk i takon kompensimi i shpenzimeve të procedurës. Përveç 

kësaj nuk qëndron pretendimi ankimor i palës debitorë se në rastin konkret gjykata e shkallës së 

parë do duhej të zbatojë dispozitën e nenit 13.5 të LPP-së, pasi që nuk është provuar se kreditori 

me veprimet e veta të pajustifikueshme i ka shkaktuar shpenzimet procedurale, kompensimin e të 

cilave e kërkon tani pala debitorë. 

  

Si në pikën II të këtij aktvendimi, Gjykata e Apelit vendosi meqenëse asnjëra palë 

ndërgjyqëse nuk e ka atakuar pikën I dhe III të dispozitivit të aktvendimit të atakuar, për çka të 

njëjtat kanë mbetur të pashqyrtuara. 

 

Kompetenca e Gjykatës së Apelit për të vendosur nga ana e gjyqtari individual në shkallë 

të dytë bazohet në dispozitën e nenit 3 par. 2 të LPP, me të cilën është paraparë se në procedurën 

përmbarimore ”në shkallën e dytë vendimet i nxjerr gjyqtari individual”.  

 

Nga arsyet e paraqitura me lartë, gjykata e shkallës së dytë vendosi si në dispozitiv të këtij 

aktvendimi, në pajtim me nenin 208 e 209 pika (b) të LPK, e lidhur me nenin 17 dhe 77 të LPP.  

 

GJYKATA E APELIT E KOSOVËS NË PRISHTINË 

Ac.nr.9891/2021, datë 14.11.2022 

 

      Gjyqtari,                                                                                                               

Lumni Sallauka 


